
Нийгэм, эдийн засаг, хууль эрхзүйн болон техник технологийн хурдацтай өөрчлөлтийн эрин үе дэлхийн улс орны боловсролын салбарын өмнө олон шинэ асуудлыг сөхөн тавьж байна. Эдгээрээс онц чухлаар тавигдаж буй асуудалд хөгжлийн бэрхшээлтэй хүүхдийг жирийн сургуульд хамруулах, өөр хоорондоо ялгаатай  соёл, яс үндэс бүхий суралцагчдыг амжилттай сургах, мөн нийгмийн давхраажилт улам нарийсаж  гэр бүлийн бүтэц өөрчлөгдсөнтэй холбоотой нийгмийн асуудлууд орж байна.  Түүнчлэн техник технологийн хурдацтай хөгжил хүмүүсийн өөр хоорондоо харилцах арга хэлбэрийг өөрчилснөөр асар том  өөрчлөлтийг авчирлаа.  Энэхүү шинэ нөхцөлд ирээдүй, хойч үеийг  хөгжүүлэхэд чухал үүрэгтэй багшид, тодруулбал түүний олон талын мэдлэг, чадвар, дадалд онцгой ач холбогдол өгч эхэллээ. Иймээс боловсролын салбарыг төгөлдөржүүлэх шинэчлэлийн бодлого,  ялангуяа өсөн нэмэгдэж буй багшийн үүрэг нь багш боловсролыг хөгжүүлж ирсэн түүхэн туршлага, бүтэц, зохион байгуулалтыг эргэн харахад хүргэж байна. Өнөөгийн боловсролын олон улсын чиг хандлага нь багш боловсролыг цогцоор нь (teacher education continuum) буюу багш бэлтгэх (initial teacher education) - тодорхой хугацаанд туршлагажих (induction) – мэргэжлийн тасралтгүй хөгжлийн (continuing professional development) гэх хоорондоо нарийн холбоо, уялдаа бүхий шаталсан тогтолцоог бий болгохоор зорьж байна.  Үүнд ирээдүйн багшийг суралцагчдын өдрөөс өдөрт өсөн нэмэгдэж буй сурах хэрэгцээг хангаж, тэдгээрийн  сурах үйлийг чадваржуулах талаас нь зохион байгуулах мэдлэг, туршлагатай, мөн  өөрийн мэргэжлийн хөгжлийг хангахуйц насан туршдаа суралцах чадвартай сайн багш болгон төлөвшүүлэхэд мэргэжлийн тасралтгүй хөгжлийн тогтолцооны үүрэг чухлаар тавигдаж байна. “Насан туршийн ажил мэргэжлийн мэдлэг, чадварыг ямар ч чанартай багш бэлтэх боловсролоор бүрэн эзэмшүүлэх боломжгүйг цаг хугацаа харууллаа. Учир нь багш мэргэжлийн мэдлэг, чадвар эзэмшээд зогсохгүй эдгээрийг цааш нь тасралтгүй хөгжүүлж өөрийн сурган хүмүүжүүлэх практикийг шинэ шатанд гаргах чадвартай байх нь онц чухал байна” (European Commission and OECD, 2010).  Конвей нарын  (Conway et al, 2009) олон улсын багш боловсролын тогтолцооны судалгаагаар дэлхийн олон улс орон дээрх хэрэгцээ шаардлагын үүднээс багш боловсролыг хоорондоо уялдаа, холбоотой, тасралтгүй шатлал бүхий тогтолцооны үзэл баримтлалын үүднээс тодорхойлж шинэчлэл хийж эхэлснийг дурьдсан байна. Тухайн чиглэлээр улс бүр өөрийн онцлог загваруудыг боловсруулан туршиж байгаа хэдий ч багш боловсролын тогтолцоо нь багш бэлтгэх, шинэ багшийн туршлагажих үе (багшлах эрх авах хугацаа), багшийн мэргэжлийн хөгжлийн эхэн үе, мэргэжлийн өндөр чадвартай, манлайлагч багш болох үе шат хэмээх нийтлэг бүрдүүлбэр хэсгүүдтэй байна. 
     
Багшийн хөгжлийн асуудал нь дээрх шатлалын 3-ыг хамаарч байгаа нь түүний өргөн цар хүрээ, ач холбогдлыг илтгэж байна. Багшийн мэргэжлийн тасралтгүй хөгжлийг (Continuing professional development (CPD)) багш нарыг боловсролын олон талт үйл ажиллагаанд хамруулан, тэдгээрийн мэргэжлийн мэдлэг, ойлголт, чадварыг баяжуулах насан туршийн суралцах үйл хэмээн тодорхойлдог. Тодруулбал, багш нар мэддэг, эсхүл сурсан зүйлийнхээ талаар эргэцүүлэн цаашид ямар мэдлэг, чадвар олж авах хэрэгцээ, шаардлага байгаагаа тодорхойлох, шинэ технологийг туршин хэрэгжүүлэх, туршлага хуримтлуулах, ингэснээр сурган хүмүүжүүлэх практик үйл ажиллагааг шинэчлэх, хөгжүүлэх үр  өгөөж бүхий үйл ажиллагаа юм. Олон улсад багшийн мэргэжлийн тасралтгүй хөгжлийн үйл ажиллагаанд ашиглагдаж буй олон арга, хэлбэр нь (1) сургуульд суурилсан (сургалт, дагалдуулан сургах, хичээлийн ажиглалт, хэлэлцүүлэг, хамтын төлөвлөлт, үнэлгээ, өөрийн үнэлгээ, практик үйлийн судалгаа); (2) сургууль хоорондын хамтын үйл ажиллагаа (айлчлал, туршлага судлах, хурал, зөвлөгөөн, хамтарсан сургалт, туршилт, багшийн мэргэжлийн холбоо, нэгдэл, секцийн үйл ажиллагаа); (3) сургуулийн хүрээнээс гадуурх үйл ажиллагаа (их, дээд болон бусад олон нийтийн, бизнесийн байгууллагуудаас зохион байгуулсан танхимын болон онлайн сургалт, солилцооны хөтөлбөр,  бие дааж мэргэжлийн ном зохиол, бүтээл судлах) зэрэг үндсэн 3 чиглэлд багтаж байна.

Багшийн мэргэжлийн хөгжлийн үр өгөөжтэй бодлого нь сургуульд суурилсан үйл ажиллагаа, багш, сургуулиас гарсан санаачилгыг дэмжсэн, сурах, сургах онол, арга зүйд суурилсан, конструктивист арга зүйг загварчлан үзүүлсэн, шинэ санаа, сургалтын хэрэглэгдэхүүнийг судлах, бусад багш нартай хамтран хэлэлцэх зэргээр сэтгэлзүйн, оюуны болон нийгэмшихүйн чадваруудыг хөгжүүлэх боломжтой, багш нарыг суралцагч, мэргэжилтний хувьд хүндэтгэлтэй хандах, сонсох, эргэх холбоотой, шинээр сурч мэдсэн зүйлээ турших, хэрэгжүүлэхэд хангалттай хугацаа, туслалцаа дэмжлэг бүхий багш бүрт нээлттэй, хамрагдах боломжтой зэрэг 8 зарчимд тулгуурлах ёстой байна. Иймээс бодлогын стратегид (1) мэргэжлийн хөгжлийн үйл ажиллагаанд зайлшгүй хамруулах буюу тодорхой хугацаанд ажлаас чөлөөлөн хамруулах, санхүүгийн дэмжлэг үзүүлэх мэргэжлийн хөгжлийн үйл ажиллагаанд тулгуурлах, (2) тухайн багшийн хэрэгцээнд нийцсэн мэргэжлийн хөгжлийн үйл ажиллагаанд хамруулах (зэрэг, цол ахиулах, албан тушаал ахих, цалин нэмэх), урамшуулалд тулгуурлах, (3) багшийн хөгжлийг сургуулийг хөгжүүлэх хэрэгцээтэй уялдуулан зохион байгуулах, багш нарыг сургуульд суурилсан мэргэжлийн хөгжлийн үйл ажиллагаанд хамруулах зэрэг үндсэн 3 стратеги зонхилж байна.     
  

Олон улсад багшийн мэргэжлийн хөгжлийн үйл ажиллагааг зохион байгуулж ирсэн 9 загвар (сургалтын загвар, зэрэг, цол олгох загвар, хэрэгцээний загвар, каскад загвар, стандартад суурилсан загвар, дагалдуулан сургах загвар, практик үйлийг гардан гүйцэтгэгч мэргэжлийн хамтлагийн загвар, үйлийн судалгааны загвар, сурах, сургах үйлийг өөрчлөх загвар) хэрэглэгдсээр иржээ. загвар бүр өөрийн онцлог шинжийг агуулж байгаа тул сүүлийн үеийн чиг хандлагаар  багш, сургуулийг хөгжүүлэх ажлыг ямар хандлагаас авч үзэж буйгаас шалтгаалан нэг загварыг дагахаас илүүтэйгээр сурах, сургах үйл, болон багш, сургуулийг өөрчлөн хөгжүүлэхэд дээрх загваруудыг зөв хослуулсан багшийн мэргэжлийн тасралтгүй хөгжлийн бүтэцчилсэн хүрээ өуюу бодлого боловсруулах нь цаг үеийн шаардлагад илүү нийцэх боломжтойг олон судлаач анхааруулж байна.  Аливаа улс орон багшийн мэргэжлийн тасралтгүй хөгжлийн тогтолцоог боловсруулахдаа Ямар мэдлэгийг эзэмшүүлэхэр зорьж байна вэ? Хэрэглээний мэдлэг, эсхүл тухайн шинжлэх ухааны тухай мэдлэг үү? Мэргэжлийн хөгжлийн үйл ажиллагааг хувь багшийг, эсхүл мэргэжлийн хамтлагаар хөгжүүлэхэд илүү чиглүүлэх үү? Хариуцлагыг шат шатанд хангахад мэргэжлийн хөгжлийн тогтолцооны үйл ажиллагаа ямар үүрэгтэй, ямар хэмжээнд зохион байгуулагдах вэ? Багшийг бие даасан шийдвэр гаргах чадвартай мэргэжилтэн болгон хөгжүүлэхэд ямар хувь нэмэр оруулах вэ? Багшийн мэргэжлийн тасралтгүй хөгжлийн тогтолцооны үйл ажиллагааны гол зорилго нь мэдлэг, мэдээлэл дамжуулах уу, эсхүл сурах, сургах практикийн чанарыг дээшлүүлэн өөрчлөх асуудал уу? зэрэг асуултын хариултыг эрэлхийлэх нь ач холбогдолтой байна.   Сүүлийн асуулт нь мэргэжлийн хөгжлийн зорилго, бүтэц, зохион байгуулалтын тулгуур асуулт бөгөөд дээр дурьдсан 9 загварыг үүнд үндэслэн шаталсан байдлаар дараалуулан ангилах боломжийг бий болгож байна 
Багшийн мэргэжлийн тасралтгүй хөгжлийн загварууд

	Мэргэжлийн тасралтгүй хөгжлийн загварууд
	Загварын зорилго

	Сургалтын загвар
Зэрэг олгох загвар
Хэрэгцээний загвар 

Каскад загвар 
	дамжуулах (transmission)

	Стандартад суурилсан загвар
Дагалдуулан сургах загвар 

Мэргэжлийн хамтлагийн загвар
	Шилжилтийн 

(transitional)

	Үйлийн судалгааны загвар
Практикийг өөрчлөх загвар
	Практик үйлийг

 өөрчлөх (transformative)


Эхний болон сүүлийн загвар нь боловсролын  бодлоготой нарийн холбоотой бөгөөд тухайн бодлогын зорилгыг тодотгож байдаг. Түүнчлэн боловсролын шинэчлэлийн бодлогыг бүхий л шатанд танилцуулан шууд хэрэгжүүлэх арга хэмжээ авах уу, эсхүл багш нарыг чадваржуулж тухайн бодлого болон түүнийг хэрэгжүүлэх үйл явцад шүүмжлэлтэй, бүтээлчээр ханддаг болгох уу гэдэг асуудал нэг хэрэг. Ихэнх улс оронд боловсролын салбарын шинэчлэлийг бодлого, үзэл баримтлалыг хүргэхдээ мэргэжил дээшлүүлэх тогтолцоог түлхүү ашигладаг. Гэтэл  шинэчлэлийн бодлогыг танилцуулаад үйл ажиллагааг зохион байгуулах нь тухайн цаг үеийн асуудал бөгөөд багшийн мэргэжлийн хөгжлийн асуудал өргөн утгаараа багш, сургуулийг хөгжүүлэх, практик үйлийг сайжруулах л зорилгыг агуулдагийг умартаж болохгүй. Сургалтын, зэрэг олгох, хэрэгцээний болон каскад загваруудыг боловсролын шинэчлэлийн бодлогыг хэрэгжүүлэхэд түлхүү ашиглаж ирсэн. Харин багш нарыг чадваржуулан, бие даасан мэргэжилтэн болгох, сургууль болон мэргэжлийг цаашид хөгжүүлэх өөрчлөлт хийхэд үйлийн судалгааны болон практикийг өөрчлөх загварууд илүү үр дүнтэй. Эдгээрийг хооронд холбох үүрэгтэй нь стандартад суурилсан, дагалдуулан сургах, мэргэжлийн хамтлагийн хөгжлийн 3 загвар бөгөөд шилжилтийн үеийн загвар хэмээн үздэг. 

Багшийн ур чадварын асуудал хурцаар тавигдаж байгаа тул  боловсролын бодлогын түвшинд улс орон бүр багшийн мэргэжлийн хөгжлийн үзэл баримтлалын хүрээ боловсруулахдаа оролцогч талууд, сонирхлын бүлгийн үүрэг, оролцоог зааж өгсөн нь бодлого хэрэгжихэд чухал ач холбогдолтой байна. Түүнчлэн мэргэжлийн хөгжлийн үйл ажиллагааг багшийн стандарт, багш нарын ажлын байрны тодорхойлолт, магадлан итгэмжлэлийн журам зэрэгтэй нягт уялдаатай авч үзэж байна. Түүнчлэн санхүүжилтийн найдвартай эх үүсвэр бий болгох, сургуулийн удирдлагын мэргэжлийг төлөвлөгөөтэй дээшлүүлэх, багшийн хэрэгцээний судалгааг тогтмол авч үйл ажиллагаанд тусгах, багшийн мэргэжлийн тасралтгүй хөгжлийг сургуулийн хөгжилтэй нягт уялдаатай авч үзэн мэргэжлийн хөгжлийн хөтөлбөрт хамрагдах боломж, бололцоогоор хангах асуудлыг сургуулийн хөгжлийн төлөвлөгөөнд тусгах, багш бүрийн мэргэжлийн хөгжлийн хөтөлбөрт хамрагдсан байдлыг нарийн бүртгэж тооцдог систем бий болгох зэрэг асуудлууд нь багшийн мэргэжлийн хөгжлийн тогтолцооны үр өгөөжтэй үйл ажиллагааг хангах чухал хүчин зүйл болж байна.    

